
ఆనన్దవల్లీస్తుతిః 

శివాభ్యాం నమః ।
విశ్వమిన్దుధరసున్దరి   కర్తుం భర్తుమేతదపహర్తుమపి త్వమ్ ।
ఈశిషే నను దయస్వ జనన్యానన్దవల్లి  నతకల్పకవల్లి ॥ ౧॥

త్వత్పదాబ్జశరణా  విధిముఖ్యా విశ్రుతాస్తవ  నిదేశత ఏవ ।
వాతి వాయురపి వాసరనేతోదేతి భాతి శుచిరేష ఉదర్చిః ॥౨॥

యన్మతఙ్గజతురఙ్గశతాఙ్గశ్రేణితుఙ్గవిభవా      భువి కేఽపి ।
ఈశతే హరిముఖా హరితాం యత్ తత్త్వదీయకరుణాపరమాణోః ॥ ౩॥

సమ్పదః పదనతే తనుతే తే దేవి కాపి కణికా కరుణాయాః ।
యాశ్చిరాదపి గురోర్గ్రహణీయా  దేవభర్తురపియాః స్పృహణీయాః ॥ ౪॥

ఉద్యదమ్బురుహిణీవిట బిమ్బ శ్రీసఖం  జనని మఞ్జువపుస్తే  ।
యస్స్మరత్యనుసరన్తి నరం తం మన్మథార్తివిధురా మదిరాక్ష్యః ॥ ౫॥

పుస్తకాక్షవలయాద్యభిరామాం త్వాం భజన్ భవతి దేవి భవాని ।
ఊర్మిలామృతఝరీపరివాహస్ఫారగీరమలసమ్పదరీణః ॥౬॥

చాపబాణసృణిపాశధురీణాం త్వాం భజన్ నవకుసుమ్భమయూఖామ్ ।
ఏధతే భువి పయోధిపరీత-క్ష్మాపతిస్సతి దయస్వ నమస్తే ॥ ౭॥
ఇతి శ్రీశ్రీధరవేఙ్కటశార్యవిరచితా   ఆనన్దవల్లీస్తుతిః   సమాప్తా ।

